
OʻZBEKISTONDA AYOLLAR TADBIRKORLIK 
FAOLIYATINI MOLIYALASHTIRISHNING 

AHAMIYATLI JIHATLARI
Saidova Subhinigor Azizovna

TDIU “Bank ishi” kafedrasi
3-kurs tayanch doktoranti

Annotatsiya: Maqolada respublikamizda ayollar tadbirkorligini rivojlantirishda bank kreditlarining ahamiyati yoritilgan. Shu 
bilan birga, bu jarayondagi mavjud muammolar, ularni bartaraf etish yoʻllari hamda ayollar tadbirkorligini moliyaviy qoʻllab-
quvvatlash boʻyicha amaldagi mexanizmni takomillashtirish yoʻnalishlari ko‘rib chiqilgan.

Kalit soʻzlar: ayollar tadbirkorligi, imtiyozli kreditlar, oilaviy tadbirkorlik, kreditlash, kredit riski, kafolat fondi, garov taʼminoti, 
kredit tarixi, foiz stavkasi.

Abstract: The state emphasizes the importance of bank loans in the development of women's entrepreneurship in our 
republic. At the same time, existing problems in this process, ways to eliminate them, and directions for improving the 
operation of the international financial support for women's entrepreneurship have been identified.

Key words: women's entrepreneurship, easy credit, family business, credit, credit risk, guarantee fund, mortgage, credit 
history, interest rate.

Аннотация: В статье подчеркивается значение банковских кредитов в развитии женского предпринимательства в 
нашей республике. При этом выделены существующие проблемы в этом процессе, пути их устранения, направления 
совершенствования действующего механизма финансовой поддержки женского предпринимательства.

Ключевые слова: женское предпринимательство, льготное кредитование, семейный бизнес, кредитование, 
кредитный риск, гарантийный фонд, залог, кредитная история, процентная ставка.

K I R I S H
Jahon Banki tahlillariga ko‘ra, O‘zbekiston oxirgi yillarda gender tengligiga erishish islohotlari bilan katta 

muvaffaqiyatga erishgan dunyoning besh mamlakati qatoridan o‘rin oldi. Mikro, kichik va o‘rta tadbirkorlik 
O‘zbekiston iqtisodiyotining ajralmas qismi bo‘lib, ro‘yxatga olingan barcha tadbirkorlik subyektlarining qariyb 
89 foizini tashkil etadi. 2025-yil 1-yanvar holatiga ko‘ra, O‘zbekistonda faoliyat yuritayotgan kichik biznes 
va mikrofirmalarning umumiy soni 358 mingdan ortiqni tashkil etdi. Ushbu korxonalar mamlakat Yalpi Ichki 
Mahsulotiga (YaIM) qariyb 55 foizdan ortiq hissa qo‘shadi. 2024-yilda O‘zbekistonda 5,2 millionga yaqin kishi 
tadbirkorlik faoliyati bilan shug‘ullangan bo‘lsa, shundan 2,1 million nafari ayollardir. Iqtisodiyotdagi barcha 
ishchilarning qariyb 35 foizini ayollar tashkil etadi, bu ularning mamlakat taraqqiyotida muhim rol o‘ynashini 
ta’kidlaydi. [1]

Ayollar tadbirkorligi bo‘yicha moliyaviy kodeks hozirda dunyoning 30 dan ortiq mamlakatlarida joriy 
etilmoqda. Ayollar tadbirkorligini qo‘llab-quvvatlash va rivojlantirish bilan bog‘liq masalalar O‘zbekiston milliy 
siyosatining ustuvor yo‘nalishiga aylandi. 2023-yilda “O‘zbekiston – 2030” milliy strategiyasi qabul qilingan 
bo‘lib, unda ishbilarmonlik muhitini yaxshilash, xotin-qizlarning iqtisodiy faolligini qo‘llab-quvvatlashga alohida 
e’tibor qaratilgan. [2]

So‘nggi yillarda O‘zbekistonda maqsadli milliy dasturlar orqali xotin-qizlarning tadbirkorligini moliyalashtirish 
imkoniyatlarini yaxshilash bo‘yicha qator chora-tadbirlar amalga oshirilmoqda. Xususan, davlat dasturlari 
doirasida 2021-yilda oilaviy tadbirkorlik, jumladan ayollarni qo‘llab-quvvatlash uchun jami 86,5 million AQSh 
dollari, 2022-yilda tadbirkor ayollarni qo‘llab-quvvatlash uchun 14,6 million AQSh dollari yo‘naltirildi. 2024-yilda 
butun mamlakat bo‘ylab ayollar boshchiligidagi biznesni tashkil etish va rivojlantirishga ko‘maklashish uchun 
qo‘shimcha 100 million AQSh dollari yo‘naltirildi. [3]

M A V Z U G A  O I D  A D A B I Y O T L A R  S H A R H I
Xorijlik iqtisodchi olimlardan E. Giddens, G. Sillaste, T. Parsonsning ilmiy ishlari ayollar tadbirkorligining 

rolini oshirish bo‘yicha ilmiy-nazariy yondashuvlarni shakllantirgan.
Rossiyalik olimlardan Kolobova A.E. [6], Pinkovetskaya Yu.S. [7], Utkina N.Yu.[8] kabilarning ilmiy ishlari 

ayollar tadbirkorligini rivojlantirish masalalariga qaratilgan.
O‘zbekistonda ayollar tadbirkorligini rivojlantirish masalalari Annaeva N.R. [9] ning dissertatsiyasida 

ayollarning ijtimoiy-siyosiy jarayonlardagi, xususan tadbirkorlikdagi faolligi masalalari ma’lum darajada nazariy 
ahamiyat kasb etgan. Aripov O.A. [10], X. Abdurahmonov, Sh. Zokirov [11] va boshqalarning ilmiy ishlarida ham 
bu masalalar atroflicha o‘rganilgan.

Yuqoridagi iqtisodchi olimlarning ilmiy-nazariy qarashlarini o‘rgangan holda, “tadbirkor ayol” tushunchasining 
iqtisodiy mazmuni sifatida quyidagi ta’rifni ishlab chiqdik: moliyaviy xizmatlar, investitsiyalar va texnologiyalarni 
shakllantirish hamda rivojlantirishda muhim rol o‘ynaydigan, o‘z biznesiga ega bo‘lgan va uni samarali 
yuritadigan ishbilarmon, boshqaruvchi, lider ayol.

Respublikamizda ayollar tadbirkorligini rivojlantirishda ba’zi muammolarning mavjudligi mazkur ilmiy 
mavzuda tadqiqotlar olib borishning dolzarbligini asoslab beradi.

T A D Q I Q O T  M E T O D O L O G I YA S I
Ushbu maqolaning nazariy va uslubiy asosi sifatida umumiqtisodiy adabiyot hamda ilmiy maqolalar, 

iqtisodchi olimlarning ilmiy ishlari, ayollar tadbirkorligini rivojlantirishni takomillashtirishda olimlar va soha 
vakillarining iqtisodiy qarashlari, ularning fikr-mulohazalarini tahlil qilish, ekspert baholash, jarayonlarni 
kuzatish, iqtisodiy hodisa va jarayonlarga tizimli yondashuv, muallif tajribalari bilan qiyosiy tahlil o‘tkazish orqali 
tegishli yo‘nalishlarda xulosa, taklif va tavsiyalar ishlab chiqilgan. Mavzuni o‘rganish jarayonida umumiqtisodiy 
usullar bilan bir qatorda ma’lumotlarni tizimlashtirish bo‘yicha maxsus yondashuvlar, ya’ni taqqoslash, nazariy 
va amaliy materiallarni jamlash hamda tizimli tahlil kabi usullar qo‘llanilgan.

T A H L I L  V A  N A T I J A L A R
O‘zbekistonda oxirgi yillarda “Bir million dasturchi” loyihasi amaliyotga joriy etilib, axborot texnologiyalari 

sohasida xotin-qizlarning ishtiroki yildan-yilga ortib bormoqda. Xotin-qizlarning iqtisodiy sektordagi ulushini 
oshirish bo‘yicha yirik, strategik loyihalar amalga oshirilmoqda.

Xotin-qizlarni daromad topishga o‘rgatish, tadbirkorligini yo‘lga qo‘yish va biznesini rivojlantirishga oid 
O‘zbekiston Respublikasi Prezidenti hamda Hukumat qarorlari qabul qilingan. Soliq va bojxona sohasida 
berilgan imtiyozlar yirik korxonalarga ega bo‘lgan tadbirkor xotin-qizlar uchun bizneslarini kengaytirish 
imkoniyatlarini yaratdi. Bu borada Biznesni rivojlantirish bankining tashkil etilishi tadbirkor ayollar biznesini 
qo‘llab-quvvatlashda ilmiy asos hamda imtiyozli moliyalashtirish imkoniyatlarini yaratdi.

Daromad topishga qaratilgan muayyan mehnat faoliyati bilan shug‘ullanish va faoliyat turini kengaytirish 
istagini bildirgan xotin-qizlarni qo‘llab-quvvatlash dasturi tasdiqlanib, amaliyotga tatbiq etilmoqda. Tijorat banklari 
tomonidan ayollarni qo‘llab-quvvatlash maqsadida 250 dan ortiq loyiha joriy etilgan hamda oilalar iqtisodiyotini 
barqarorlashtirish va biznesini rivojlantirishga ko‘maklashilmoqda. Oila va xotin-qizlar qo‘mitasining tavsiyalari 
asosida xotin-qizlarga imtiyozli kredit va subsidiyalar ajratilishi natijasida tadbirkorlarning 40 foizidan ortig‘ini 
ayollar tashkil etmoqda. Shuningdek, xotin-qizlarning kasb-hunar va tadbirkorlik bo‘yicha o‘qitilishi davlat 
tomonidan moliyalashtirilmoqda. [12]

Tadqiqot natijalariga ko‘ra, ayollar tadbirkorligi uchun bir qator asosiy to‘siqlar aniqlandi. Birinchidan, 
uy-ro‘zg‘or va bola parvarishi bo‘yicha yuqori mas’uliyat ayollar zimmasiga nomutanosib darajada yuklanmoqda. 
Bu esa ularning biznes bilan shug‘ullanishi uchun vaqt va kuchini sezilarli darajada cheklaydi. Erkaklarga 
nisbatan qariyb ikki baravar ko‘p ayollar maishiy majburiyatlarni biznesni boshlash uchun asosiy to‘siq sifatida 
ko‘rsatishgan.

Ikkinchidan, biznesni boshlash va yuritish uchun zarur bo‘lgan bilim va ko‘nikmalarning yetishmasligi ham 
sezilarli to‘siqdir. Xususan, ayollar biznesni rejalashtirish, moliyaviy menejment va o‘ziga ishonch borasida 
muammolarni ta’kidlagan. Ularning 44 foizi o‘ziga bo‘lgan ishonchning pastligini asosiy to‘siq sifatida ko‘rsatgan. 
Shuningdek, ayollar erkaklarga nisbatan muloqot, muzokara olib borish, hamkorlikni kengaytirish, boshqaruv 
va yetakchilik ko‘nikmalarining yetishmasligini qayd etgan.

Birlashgan Millatlar Tashkilotining Taraqqiyot dasturi tomonidan 5543 nafar xotin-qiz ishtirokida o‘tkazilgan 
so‘rovnoma natijalari ham ushbu xulosalarni tasdiqladi va O‘zbekistondagi tadbirkor ayollar duch kelayotgan 
asosiy muammolarga e’tibor qaratdi. Respondentlarning 48 foizi ish va oila mas’uliyatini muvozanatlashtirishni 
eng muhim muammo sifatida qayd etgan. Moliyalashtirish imkoniyati esa yana bir asosiy to‘siq bo‘lib, 

ishtirokchilarning 41 foizi uni muammoli masala sifatida baholagan. Bundan tashqari, 30 foiz respondent 
mentorlik tizimi hali to‘liq yo‘lga qo‘yilmaganini jiddiy muammo deb hisoblagan.

Xulosa qilib aytganda, O‘zbekistondagi tadbirkor ayollar duch kelayotgan eng katta muammolar – oilaga 
g‘amxo‘rlik mas’uliyatining og‘irligi, bilim va ko‘nikmalar yetishmasligi, mentorlik tizimining rivojlanmaganligi, 
professional boshqaruvning zaifligi hamda moliyalashtirishdagi qiyinchiliklardir (1-rasm).

1-rasm. Ayollar tadbirkorligini rivojlantirish bilan bogʻliq muammolar1

Yuqorida keltirilgan vazifalar va muammolar, ya’ni ayollar bandligini ta’minlash, ularning tadbirkorlik 
faoliyatini qo‘llab-quvvatlash hamda bu jarayonda duch kelayotgan muammolariga yechim topishda tijorat 
banklarining roli alohida ahamiyat kasb etadi.

O‘zbekistondagi 5543 nafar tadbirkor ayol 2024-yil oxirida savolnomada ishtirok etdi. Ulardan 4019 tasi 
tahlil qilindi. So‘rov O‘zbekiston Savdo-sanoat palatasi va Ishbilarmon ayollar assotsiatsiyasi ko‘magida, 
bo‘lajak respondentlarga tushuntirish ishlari olib borilgandan so‘ng, onlayn rejimda (o‘zbek va rus tillarida) 
o‘tkazildi (2-rasm).

2-rasm. Oʻzbekistonda tadbirkor ayollar duch kelayotgan umumiy toʻsiqlar (soʻrov maʼlumotlari2)

1	  Rasm muallif tomonidan ishlangan
2	  https://www.undp.org/uz/uzbekistan/publications/ozbekistonda-ayollar-tadbirkorligi-tahlil-va-tavsiyalar 

So‘rov natijalaridan to‘rtta asosiy xulosa chiqarish mumkin. Birinchidan, ular moliyaviy resurslardan 
foydalanish imkoniyatiga ega bo‘lish O‘zbekistondagi tadbirkor ayollar oldida turgan eng katta muammo 
hisoblanmasligini ko‘rsatadi (2-rasm). Buning o‘rniga, ish va oilaviy vazifalarni birga olib borishdagi qiyinchiliklar 
respondentlar duch kelayotgan eng muhim to‘siq sifatida ko‘rsatilgan. So‘rovda qatnashganlarning 48 foizi 
“ish bilan oila o‘rtasidagi muvozanatni ta’minlashga doir muammo”ni “katta yoki juda katta muammo” deb 
qayd etgan; faqat 32% “kichik muammo yoki bunday muammo yo‘q” yoki “duch kelmaganman” variantlarini 
tanlagan. Aksincha, respondentlarning 41 foizi moliyaviy resurslardan foydalanish imkoniyatini muammoli, deb 
hisoblagan bo‘lsa, 10 foizi buni o‘rtacha darajadagi muammo deb va 49 foizi kichik muammo, bunday muammo 
yo‘q yoki duch kelmaganman deb e’tirof etgan. Ushbu natijalar tadbirkor ayollar zimmasiga tushadigan “ikki 
tomonlama yuklama”ni kamaytirish chora-tadbirlarining muhimligini, xususan ijtimoiy yordam infratuzilmasiga 
davlat investitsiyalari, otalik ta’tillarini joriy etish va “ayolning o‘rni uyda” kabi madaniy stereotiplarga qarshi 
kurashish bo‘yicha boshqa targ‘ibot-tashviqot choralarini ko‘rish zarurligini ko‘rsatadi.

Ayollar tadbirkorligini bank kreditlari hisobiga moliyalashtirishda ham ba’zi ichki va tashqi muammolar 
mavjud. Ayollar tadbirkorligiga bank tomonidan kredit ajratishdagi tashqi muammolarga:

• moliya institutlari tomonidan kichik biznes subyektlariga ajratiladigan kreditlar bo‘yicha foiz stavkalari 
yuqoriligi;

• kreditni so‘ndirish muddati qisqaligi.
Kredit olishni qiyinlashtiradigan ichki muammolarga:
• ayollar tadbirkorligi uchun taklif qilinayotgan kreditlarning cheklanganligi;
• ayollar tadbirkorligini kreditlashda raqobat bozori mavjud emasligi;
• ayollar tadbirkorligi faoliyatining miqyosi kichikligi, uning holatini baholash qiyinligi;
• kredit olish uchun biznes-reja tayyorlash sifati;
• kredit tarixi mavjud emasligi va boshqalar misol bo‘ladi.
O‘zbekistonda ayollarning mehnat bozoriga jalb etilish darajasi jahon va daromadi o‘rtachadan yuqori 

bo‘lgan mamlakatlarning o‘rtacha ko‘rsatkichlariga, shuningdek ayrim qo‘shni davlatlarga nisbatan pastligini 
ko‘rsatadi (3-rasm).

3-rasm. Ayollarning mehnat bozorida ishtirok etish koʻrsatkichlari3 (2023-yil)

Bundan tashqari, bu ko‘rsatkich qisman mamlakatda tug‘ilishning yuqori (va o‘sib borayotgan) darajasi 
tufayli vaqt o‘tishi bilan pasayib borayotgandek ko‘rinadi. 2023-yilda 961 962 nafar tug‘ilish qayd etilgan bo‘lib, 
bu bir yil avvalgi ko‘rsatkichga nisbatan 3 foizga ko‘p. 2020–2024-yillarda har yili o‘rtacha 90 ming nafar ayol 
homiladorlik va tug‘ish ta’tilini olib, iqtisodiy faol bo‘lmagan aholi safiga qo‘shilgan. Bundan tashqari, 2022-yilda 
oltmish yoshdan oshgan shaxslar 3,2 milliondan ziyod kishini tashkil etib (2009-yilga nisbatan ikki baravar 
ko‘p), bu O‘zbekistonda keksalarni (shuningdek, bolalarni) parvarishlashning o‘rni ortib borayotganidan dalolat 
beradi. Mamlakatda tug‘ilishning yuqori darajasi va o‘rtacha umr ko‘rishning o‘sib borayotgani parvarishlash 
iqtisodiyoti muammolari (va ular tadbirkor ayollarga yuklashi mumkin bo‘lgan yuklamalar) yaqin kelajakda ham 
muhim bo‘lib qolishi mumkinligini ko‘rsatadi.

3	  https://www.undp.org/uz/uzbekistan/publications/ozbekistonda-ayollar-tadbirkorligi-tahlil-va-tavsiyalar  14-bet.

O‘zbekiston moliya tizimi so‘nggi o‘n yillikda sezilarli darajada rivojlanib, bu davrda xususiy sektor tomonidan 
ajratilgan kreditlarning YAIMga nisbati to‘rt barobarga oshgan (4-rasm). 

4-rasm. Oʻzbekistonda xususiy sektorgaajratilayotgan kreditlarning YAIMga nisbati (2013-2023-yillar)

Bu o‘sishning asosiy qismi 2017-yilda bozor va boshqaruv sohasidagi islohotlar joriy etilganidan so‘ng 
sodir bo‘ldi. 2024-yilda davlat banklari hissasiga O‘zbekiston kredit portfelining uchdan ikki qismidan ko‘prog‘i 
to‘g‘ri kelgan bo‘lsa, o‘tgan yili davlat nazorati ostida bo‘lmagan banklar tomonidan kreditlash hajmi 20 foizga 
oshdi. Markaziy bank ma’lumotlariga ko‘ra, 2019–2023-yillarda O‘zbekistonda mikromoliya tashkilotlari va 
lombardlar (“Lombard” tashkilotlari) soni mos ravishda 53 va 40 foizga oshgan. Shu vaqt ichida mikromoliya 
tashkilotlarining aktivlari olti barobar, lombardlar aktivlari esa qariyb uch barobar oshgan.

Bugungi kunda respublikamizda faoliyat yuritayotgan kredit tashkilotlari tomonidan “Xotin-qizlarni 
tadbirkorlikka jalb qilish va ularni qo‘llab-quvvatlash” uchun imtiyozli kreditlar ajratilmoqda. Imtiyozli kreditlar 
yillik 14 foiz stavkada, 3 oydan 6 oygacha bo‘lgan imtiyozli davr bilan 3 yilgacha muddatga:

• jismoniy shaxs sifatida tadbirkorlikni amalga oshiruvchi xotin-qizlarga 33 million so‘mgacha bo‘lgan 
miqdorda (garov ta’minotisiz);

• xotin-qizlar rahbarligidagi tadbirkorlik subyektlariga 225 million so‘mgacha bo‘lgan miqdorda ajratiladi 
(qonunchilikda belgilangan garov ta’minot turlarini taqdim etgan holda).

Kreditlar yagona elektron onlayn platforma (oilakredit.uz) orqali to‘liq raqamlashtirilgan holda ajratilishi 
yo‘lga qo‘yilgan.

O‘zbekiston Respublikasi Prezidentining 07.03.2024 yildagi “Xotin-qizlarning tadbirkorligini yo‘lga qo‘yish 
va rivojlantirishni qo‘llab-quvvatlashga oid qo‘shimcha chora-tadbirlar to‘g‘risida” PQ–122-son4 qaroriga 
muvofiq, 2024–2025-yillarda tadbirkorlik faoliyati turini kengaytirish dasturi asosida 2024-yilda 889 567 nafar 
xotin-qizning bandligi ta’minlangan.

X U L O S A  V A  T A K L I F L A R
Tadqiqot natijalari shuni ko‘rsatadiki, ayollarning tadbirkor sifatida rivojlanishida kredit tashkilotlari tomonidan 

ko‘rsatilayotgan moliyaviy xizmatlar va kredit mahsulotlari ko‘lamining kengligi, tadbirkor ayollarning biznes-
rejani ishlab chiqishdagi bilim va ko‘nikmalarini, shuningdek, ularning moliyaviy savodxonlik darajasini oshirish 
muhim ahamiyatga ega. Aynan moliyalashtirish imkoniyatlarining kengligi ayollar tadbirkorligini rivojlantirish 
uchun iqtisodiy imkoniyatlarni ochib beradi.

Bozor munosabatlarining rivojlanishi ayollarning tadbirkorlik bilan shug‘ullanishlariga keng imkoniyatlar 
yaratgan bo‘lsa-da, ayollar asosan kichik va o‘rta biznes bilan ko‘proq shug‘ullanadilar. Shu o‘rinda ta’kidlash 
joizki, tadbirkor ayollar asosan kasanachilik, oilaviy tadbirkorlik, onlayn do‘kon, onlayn savdo, oziq-ovqat, 
qandolat va xizmat ko‘rsatish sohalarida faoliyat olib bormoqda.

Hozirgi kunda ayollar tadbirkorligi rivojlangan sohalar ijtimoiy ahamiyatga molik biznes turi bo‘lib, 
mamlakatimizda iqtisodiyotning ijtimoiy-iqtisodiy sohada barqaror rivojlanishini ta’minlamoqda.

Shuning uchun, O‘zbekistonda ayollar tadbirkorligini rivojlantirishda bank kreditlarining rolini oshirish uchun 
yuqorida keltirilgan muammolarni ijobiy hal qilish bo‘yicha quyidagi takliflarni shakllantirdik. O‘zbekistonda 
aholi umumiy sonining 48 foizini tashkil etayotgan mehnatga layoqatli ayollarga, birinchi navbatda iqtisodiy 

4	  https://www.lex.uz/uz/docs/-6831827

jarayonlarda ishtirok etish, yetakchi, ixtirochi, yangilikka intiluvchi va ishbilarmon ayollarga iqtisodiy o‘sish va 
yangi g‘oyalarni hayotga tatbiq qilish imkoniyatini berish choralarini amalga oshirish, ayollar tadbirkorligining 
qonunchilik asoslarini yanada takomillashtirish bo‘yicha asoslantirilgan taklif va tavsiyalar ishlab chiqishga 
zamin yaratish zarur.

Foydalanilgan adabiyotlar roʻyxati:
1.	 O‘zbekiston Respublikasi milliy statistika qo‘mitasi
2.	 O‘zbekiston Respublikasida Ayollar tadbirkorligini moliyaviy qo‘llab-quvvatlash bo‘yicha Kodeksni joriy etish Milliy 

nizomi. 15.07.2025 https://cbu.uz/upload/medialibrary/c25/s288i4t6aqb2ndgfkogxt36l3kxppedy/Nizon-We_fi-code_
Uzbekiston.pdf

3.	 O‘zbekiston Respublikasi Prezidentining “Xotin-qizlarning tadbirkorligini yo‘lga qo‘yish va rivojlantirishni qo‘llab-
quvvatlashga oid qo‘shimcha chora-tadbirlar to‘g‘risida”gi PQ-122-son qarori. https://lex.uz/ru/docs/6831817

4.	 Oʻzbekiston Respublikasi Prezidentining “Oila va xotin-qizlarni tizimli qoʻllab-quvvatlashga doir ishlarni yanada 
jadallashtirish chora-tadbirlari toʻgʻrisida”gi PF-87-sonli Farmoni. 07.03.2022 yil. https://lex.uz/docs/5899498

5.	 Oʻzbekiston Respublikasi Prezidentining “Xotin-qizlarni kasb-hunar va tadbirkorlikka oʻqitish tizimini takomillashtirishga 
doir qoʻshimcha chora-tadbirlar toʻgʻrisida” Qarori. 22.07.2022

6.	 Колобова, А.Е. Женщины-предпринимательницы среднего и старшего возраста: штрихи к портрету / А. Е. 
Колобова // Женщина в российском обществе. - 2016. - № 1 (78). -С. 51-59.

7.	 Пиньковецкая, Ю.С. Женское предпринимательство в России и зарубежных странах: монография / Ю. 
С. Пиньковецкая; Министерство науки и высшего образования Российской Федерации, Федеральное 
государственное бюджетное образовательное учреждение высшего образования «Ульяновский 
государственный университет», Институт экономики и бизнеса, Кафедра экономического анализа и 
государственного управления. - Ульяновск: Ул-ГУ, 2020. - 169 с.

8.	 Уткина, Н.Ю. Объективные и субъективные факторы развития женского предпринимательства в России / Н. Ю. 
Уткина // Женщина в российском обществе. - 2017. - № 1 (82). - С. 17-27

9.	 Annaeva N.R. Ayollar tadbirkorligining genezisi, nazariyasi va amaliyoti (Oʻzbekiston misolida). Falsafa fanlari boʻyicha 
falsafa doktori (PhD) dissertatsiyasi avtoreferati. Samarqand, 2018.

10.	 Aripov Oybek Abdullaevich. Kichik biznes va xususiy tadbirkorlikda ayollarning oʻrni. “Iqtisodiyot va innovatsion 
texnologiyalar” ilmiy elektron jurnali. № 3, may–iyun, 2017 yil.

11.	 X. Abduramanov, Sh. Zokirov. Xotin-qizlarning tadbirkorlik va biznes faoliyatini qoʻllab-quvvatlash boʻyicha xorij tajribasi. 
https://cyberleninka.ru/article/n/hotin-izlarning-tadbirkorlik-va-biznes-faoliyatini-llab-uvvatlash-b-yicha-orizh-tazhribasi

12.	 https://gov.uz/oz/wcu/news/view/45163
13.	 https://uza.uz/uz/posts/tadbirkor-ayol-associaciyasi-9-oyda-9-mingdan ortiq-ayol-ish-bilan-taminlandi_535603?q=%2

Fposts%2Ftadbirkor-ayol-associaciyasi-9-oyda-9-mingdan-ortiq-ayol-ish-bilan-taminlandi_53560316.01.2024 |
14.	 https://www.undp.org/uz/uzbekistan/publications/ozbekistonda-ayollar-tadbirkorligi-tahlil-va-tavsiyalar
15.	 https://cbu.uz/upload/medialibrary/969/ky41zlbzj2sjn3if02l2kqbnsf7y4y0o/Markaziy-bank-Statistik-byulleteni-2023-yil-

Noyabr.pdf 85-бет



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 8

Ingliz tili muharriri: Feruz Hakimov
Musahhih: Zokir ALIBEKOV 
Sahifalovchi va dizayner:  Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

